
     E che sogna e che pensa al so paese,

A San Marco che xe tuto indorà

E a le casete bianche de Riese.



     Come voria saver quelo ch'el fa

Quel povero inocente contadin

Che prima de partir gò confesà!



     Forse contento de quel po' de vin

Che gà lassà la misera racolta,

Co la famegia el sta soto al camin.



     E la bona mugèr, che la se volta

Soridendo ai putei, conta una fola

Che recordo anca mi.... Gera una volta...



     O mare mia, la xe la to parola,

La to parola santa, el to soriso...

Ah, de mare qua zò ghe nè una sola!



     Me sento ancora la to man sul viso,

Sento ancora i to basi, anima pura,

Che ti preghi per Bepi in Paradiso!



     Ah, me recordo! Int'una note scura,

Te me andavi cunando e te disevi:

Bepi, xe el vento! No gavèr paura,



     Dormi còcolo mio. Doman te devi

Alzarte a l'alba e andar lontan a piè

E caminar col vento e su le nevi.



     Dormi, còcolo mio, dormi, perchè

Vol el Signor che quel bocon de pan

Sia guadagnà... Gera una volta un Re;



     Sto Re el gaveva tropi cortesan

Che i se butava zoso a gatolon

Quando i gavèva da basar la man,

